
Псалъэзэблэдз

Сэ инженер IэщIагъэ къэсхьауэ диплом 
къызатри фабрикэм лэжьакIуэ сагъэ-
кIуащ.

- ЗэкIэ мис мыбдеж тIыс, пщащэ 
тхьэIухуд! - къысщыгуфIыкIащ цехым и 
унафэщIыр, бжэ къуагъым къуэт стIол 
цIыкIум сыбгъэдишэри. - Нэхъ иужьы-
IуэкIэ уи Iуэхум зы унафэ гуэр тет-
щIыхьынщ.

Абгъуэрынэ мыхъуа джэдкъуртым 
хуэдэу, бжэ къуагъым сыздыкъуэсым, 
цехым я зэхэтыкIэр сигу иримыхьу хуе-
жьащ. Хуежьэнтэкъэ: хэт къыкIэрыхуауэ 
къакIуэрт, хэт тутын Iугъуэр дригъэ-
хуейуэ щыст, хэти къыIурыжу ефарэ 
зекIунтIриеу щIэтт.

ЯпэщIыкIэ сэ а псом гу лъызмытэ зыс-
щIащ. АрщхьэкIэ зы махуэ гуэрым, зы-
къызэкъуэсхри, цехым щекIуэкI фIеягъэ 
къомыр унафэщIым хуэсIуэтащ.

- Уэ, тхьэIухуд нэ закъуэ, сэр нэхърэ 
ущынэхъ губзыгъэкIэ, ди къулыкъухэмкIэ 
дызэхъуэжэнщ! - унафэщIым нэщхъыцэу 
IуигъэзыкIыжащ, хъуэрыбзэ къыскъуи-
дзэри.

Абы и ужькIэ унафэщIым, щхьэусыгъуэ 
гуэрхэр къысхуищIри, нэгъуэщI цех си-
гъэкIуэну хэтащ. Ауэ къехъулIакъым. Сэ 
си «абгъуэм» дагъуэншэу сист.

Арати, си «абгъуэм» сыкъинауэ сисщ. 
Соплъэ-содаIуэ. Си Iуэхум зы унафэ гуэри 
тращIыхьыртэкъым.

Апхуэдэу екIуэкIыурэ, ди министрыр 
къытхуэкIуэну хъыбар зэхызох. Зэхэсх 
къудейр щыгъэтауэ, зэрыфабрикэу зэхэзо-
жэ, бжьэцу зэрызохьэ. Хэт и пщIыхьэпIэ 
къыхэхуэнт а зэрызехьэм сэ си «абгъуэм» 
сыкъришыну? Ауэ сыкъришащ. Ари зэры-
хъуар мыращ.

Министрыр къыщыщIыхьэм сэ абы 
зездз ри IэплIэ хуэсщIащ: «Дауэ ущыт си 
дэлъхушхуэ?» - жысIэри.

Сэ си насып къэкIуэгъуэ хъуагъэнти, 
псоми сыкъалъэгъуащ. ЗэIущIэр зэфIэ-
кIыху, ди директорым и нэр къыстеубы-
дарэ къысхуэгуфIэжу щысащ.

ЕтIуанэ махуэм езы директор дыдэм сри-
джащ.

- Мурат Мударович сыткIэ къыбгухьэрэ, 
Мэзагъуэ? - жиIэри къызэупщIащ.

- Си дэлъхущ! - жысIащ сэ, укIытафэ зы-
тезгъауэри. - Абы и адэмрэ си анэмрэ 
зэдэлъхузэшыпхъущ.

- Ди напэр текI пэтащ. Алъандэм зыгуэр 
щхьэ жумыIарэ-тIэ, гъуамэ? - жи дирек-
торым, гъэфIагъыбзэ зыкъысхуищIауэ.

- Уэ тIэкIу лей уэтхащ, Мэзагъуэ, ауэ 
къытхуэбгъэгъунщ, - директорым и пса-
лъэм адэкIэ пещэ. - IэщIагъэлI ныбжьы-
щIэхэм гъуэгу етын зэрыхуейм дыгъуасэ 
Мурат Мударович щытепсэлъыхьым, япэ 
дыдэ сигу къэкIар уэращ, Мэзагъуэ! Зу-
мыу сыгъуэджэу щытмэ, зэкIэ инженеру 
укъыщIэднэжынщ. Абы иужькIэ дымыгъэ-
гувэжу нэхъ къулыкъу тэмэмыIуэ уэт-
тынщ.

Директорыр и псалъэм епцIыжакъым. 
Абы и ужькIэ, тIэкIу фIэкIа дэмыкIауэ, ди 
цехым и начальникыр трагъэкIри сэ абы и 
пIэм срагъэуващ. Ауэ мыбыи абгъуэрынэ 
сыщымыхъу щIыкIэ, аргуэру сыдраIэте-
ящ: фабрикэ псом и инженер нэхъыщхьэу 
сагъэуващ.

А къулыкъур зесхьэу, зы махуэ гуэрым 
директорым сриджащ.

- Уэри узэрыщыгъуазэщи, Мэзагъуэ 
Iэулэдиновнэ, - къригъэжьащ директо-
рым, и хьэм бажитI зэуэ къиубыдам хуэдэу 
гуфIэжу, - сэ Мурат Мударович и заму 
сешэ. Сэ си пIэр уэ нэхъ зыхуэзгъэфащэ 
ди фабрикэ псом щыслъагъуркъым. Уэ сыт-
кIи укъокI: уи щIалэгъуэщ, уи дахэгъуэщ, 
уи IэщIагъэм фIыуэ хыбощIыкI, псом нэ-
хъыщхьэжращи - уцIыхубзщ. Ди жагъуэ 
зэрыхъущи, ди цIыхубзхэм гъуэгу щIагъуэ 
едмыту дащыпэрыуэ иджыри къохъу.

Сэ апхуэдизкIэ сыукIытати, асыхьэту си 
нэкIущхьитIыр дэп жьэражьэ къэхъуащ. 
Ауэ, си насыпти, директорым, абы гу лъи-
мытэу, адэкIэ пищащ:

- Иджы унафэщI лэжьакIуэхэр IэIэткIэ 
зэрыхахым уэри ущыгъуазэу къыщIэ-
кIынщ, Мэзагъуэ Iэуладиновнэ! Ауэ уэр-
кIэ абы шынагъуэ лъэпкъ хэлъкъым. Сы-
щымыуэмэ, уэ упхыкIын хуейщ.

СыпхыкIащ. Директорым и шэнтиуэ ща-
бэми ситIысхьащ. Ауэ абы и ужькIэ зы 
илъэси дэкIатэкъым министрыр нэхъыщ-
хьэж ящIу замыр абы и пIэм щрагъэувам, 
сэри министрым и зам сыщащIам. Иджы 
езы министр дыдэм и пIэм сощхьэпэплъри 
сыщысщ. 

